
অভিমান করিয়া কি আমার উপরে?

হেন অপরাধ আমি কি করেছি ভাই,—

হেরিবে না মুখ মোর করিলে যে পণ।

কোথা সে মধুর হাসি? কেন তব হেরি

মলিন বদন আজ্? কাতর কি তুমি,

রণে? উঠ তবে উঠ, এস বক্ষে মোর,

সান্ত্বনা করি তোমারে শান্ত হই আমি,

আলিঙ্গনে বাঁধি হৃদে অভিন্ন হৃদয়ে।

মেল এক বার আঁখি, মেলি দেখ দেখি,

নিমেষে বধিছি আমি তব শত্রুগণে।—

দেহ মোরে বল ভাই, ঈষৎ হাসিয়া,

ভ্রাতৃ সম্বোধনে। রঙ্গে দলি দেবগণে,

ঘোর দাবানল যথা বনস্পতি কুলে।

ভাই, ঘুচাইলে মোর বাহু বল; মরি

ঘুচাইলে দৈত্যকুল আশা! নাহি আর

ধরিব জীবন আমি তোমার বিহনে।

ধরিব না অস্ত্র আর দেব বিপরীতে;

এড়াই শোকের হাত ত্যজি এ জীবন!"

ভাঙ্গিয়া পড়িছে পদ, অবসন্ন কায়

দারুণ শোকের ভরে, ধীরে ধীরে তবে,

আসি গেীরী পাশে বীর কহিতে লাগিলা;—

"হে চণ্ডিকে! মহা শক্তি লোকে বলে তোমা:

